
254. fundur skipulags-og bygginganefndar 
haldinn  í bæjarstjórnarsal, mánudaginn 13. september 2021 

og hófst hann kl. 18:15

Fundinn sátu:
Páll Vignir Þorbergsson, Guðlaug Jónína Ágústsdóttir (GÁ), Ragnheiður Harpa 
Sveinsdóttir, Dagur Emilsson, Steindór Hjaltalín Þorsteinsson (SH), Jakob 
Björgvin Jakobsson, Sigurður Grétar Jónasson (SGJ) og Kristín Þorleifsdóttir. 

Fundargerð ritaði:  Kristín Þorleifsdóttir, skipulagsfulltrúi

Dagskrá:

1.  Stefna um gististaði í íbúðarbyggð. Tillaga að breytingu á Aðalskipulagi 
Stykkishólms 2002-2022 - 1909016
Lögð fram að nýju vinnslutillaga að breytingu á Aðalskipulagi Stykkishólmsbæjar 2002-
2022 ásamt minnisblaði frá Matthildi Kr. Elmarsdóttur hjá ráðgjafafyrirtækinu Alta. 

Lýsing fyrir skipulagsverkefnið var auglýst og birt þann 3. mars 2021 (sbr. 1. mgr. 30. gr. 
skipulagslaga með vísan í 36. gr. laganna), með fresti til ábendinga fyrir lok mars. 
Jafnframt var tillagan send til eftirtaldra aðila og þeim gefinn sami frestur til umsagnar: 
Félag atvinnulífs í Stykkishólmi, Ferðamálasamtök Snæfellsness, Heilbrigðiseftirlit 
Vesturlands, Samtök ferðaþjónustunnar, Slökkvilið Stykkishólms og nágrennis, 
Sýslumaðurinn á Vesturlandi og svæðisskipulagsnefnd Snæfellsness. Ábendingar sem 
bárust við lýsinguna voru til umfjöllunar á fundi skipulags- og byggingarnefndar þann 12. 
apríl 2021 og voru hafðar til hliðsjónar við frekari vinnslu tillögunnar. 

Vinnslutillaga að breytingu á aðalskipulagi vegna gististaða í íbúðarbyggð var auglýst, í 
samræmi við 2. mgr. 30. gr. skipulagslaga og birt á vef sveitarfélagsins þann 18. maí 2021 
og auglýst í Skessuhorni þann 19. maí 2021. Tillagan var jafnframt send til ofangreinda 
umsagnaraðila. Umsagnar- og athugasemdafrestur var til 9. júní 2021. 

Eftirtaldir umsagnaraðilar skiluðu umsögn um vinnslutillöguna: Ferðamálasamtök 
Snæfellsness, Svæðisskipulagsnefnd Snæfellsness og Heilbrigðiseftirlit Vesturlands. 
Ferðamálasamtökin og svæðisskipulagsnefnd gerðu engar athugasemdir en 
Heilbrigðiseftirlitið lagði áherslu á að reglur um hljóðvist, bílastæði og sorphirðu yrðu 
settar fram með sem skýrustum hætti. 

Eftirtaldir aðilar gerðu athugasemdir við vinnslutillöguna: Unnur Steinsson f.h. Hótel 
Fransiskus, Sigríður Jóhannesdóttir, Gunnlaugur Auðunn Árnason og Halldór Árnason 
f.h. Sjávarborgar og Sigurbjartur Loftsson. Athugasemdirnar snúa að rekstrarumhverfi, 
atvinnusköpun, fasteignagjöldum, samkeppnisstöðu, eftirliti, skipulagsviðmiðum og 
skýringum og rökum fyrir þeim. Á 253. fundi skipulags- og byggingarnefndar 19. júlí s.l. 
var farið var yfir innsendar athugasemdir og þær ræddar en erindinu vísað til frekari 
úrvinnslu. 
Skipulags- og byggingarnefnd hefur nú fjallað um framkomnar ábendingar og 
athugasemdir við vinnslutillöguna og flokkað þær í tvö meginefnisatriði og eru viðbrögð 
nefndar við þeim eftirfarandi: 

1. Athugasemdir sem varða rekstrarumhverfi, atvinnusköpun, samkeppnisstöðu, 
fasteignagjöld og eftirlit 

Svör: Breytingatillagan tekur mið af þróun í fjölda ferðamanna til lengri tíma litið og er 
þess vænst að rekstrarumhverfi muni breytast á jákvæðan hátt þegar tök hafa náðst á 
Covid-heimsfaraldrinum. Tillagan tekur einnig mið af þróun í gistiþjónustu á alþjóðavísu 
m.t.t. framboðs fyrir að margskonar gistimöguleika sem svara eftirspurn fjölbreyttra 
markhópa. Telur nefndin að möguleikar á gistingu í íbúðarhúsnæði geti laðað að fleiri 
ferðamenn með tilheyrandi jákvæðum áhrifum á aðra þjónustu eins og verslun, 
veitingastarfsemi og afþreyingarþjónustu. Tillagan miðar því að sveigjanleika í notkun 
íbúðarhúsnæðis en þó með þeim takmörkunum sem skipulagsviðmið setja (sbr. lið 2). 

Tillagan nær ekki til gististaða í flokki I (heimagistingar) þar sem sú tegund gististaða er 
ekki háð rekstrarleyfi, eins og nánar er útskýrt í tillögunni. 

Eftirlit með gististöðunum er á hendi sýslumanns sem er útgefandi rekstrarleyfa og verður 
hnykkt á því í tillögunni. 

Í tillögunni kemur fram að litið er á húsnæði gististaða í flokki II sem atvinnuhúsnæði og 
að fasteignaskattar skuli greiddir til samræmis við það. 

Ekki er vitað til þess að unnið sé að þeim reglum sem stjórnarsáttmáli ríkisstjórnar boðar 
og vísað er til í athugasemd við breytingatillöguna, en þær reglur munu væntanlega ekki 
taka til skipulagsákvæða þar sem það er í valdi hvers sveitarfélags að skilgreina þau í 
sínu aðalskipulagi. 

2. Athugasemdir sem varða skipulagsviðmið, skýrleika og rökstuðning tillögunnar. 

Svör: Breytingartillagan markar skipulagsstefnu sem ekki var fyrir hendi en þykir 
nauðsynleg til þess að bæjarfélagið geti sinnt skyldu sinni um að veita umsagnir um 
rekstrarleyfisumsóknir m.t.t. skipulags. Þannig snýr tillagan að því að skýra hvað getur 
talist minniháttar gististarfsemi í íbúðarbyggð með því að skilgreina þá þætti sem verða 
metnir við gerð umsagna um rekstrarleyfisumsóknir. Þessir þættir eru stærð og gerð 
gististaðar, áhrif á nærliggjandi byggð s.s. vegna bílaumferðar, umferðaröryggis, hávaða, 
truflunar frá bílljósum, umgengni á viðkvæmum tíma eða annars ónæðis, auk 
fráveitumála, aðstöðu til sorpgeymslu og sorphirðu. Vegna athugasemda um skýrleika 
verða viðmiðin yfirfarin og leitast við að skýra þau frekar. Tekið verður fram hvaða 
reglugerðir gilda um brunavarnir. 

Eftir að breytingatillagan hefur fengið málsmeðferð skv. skipulagslögum, með tilheyrandi 
kynningu og athugasemdafresti, er ekki talin þörf á grenndarkynningu vegna einstakra 
rekstrarleyfisumsókna þar sem leikreglur hafa verið skýrðar með þeim skipulagsþáttum 
sem skal meta við umsagnir. Bílastæðareglur í bæjarfélaginu hafa ekki verið hluti af 
aðalskipulagi til þessa, heldur í sérsamþykkt og gengur breytingatillagan út frá því að svo 
verði áfram. Endurskoðun aðalskipulags stendur fyrir dyrum á næstu misserum og gefst 
þá færi á að fara yfir reynslu af þessu fyrirkomulagi og breyta ef þörf er talin á. 

Niðurstaða skipulags- og byggingarnefndar. 

Skipulags- og byggingarnefnd felur skipulagsfulltrúa að lagfæra breytingatillöguna til 
samræmis við ofangreind svör og leggur til við bæjarstjórn að tillagan verði auglýst 
samkvæmt 31. gr. skipulagslaga nr. 123/2010 að undangenginni athugun 
Skipulagsstofnunar í samræmi við 3. mgr. 30. gr. skipulagslaga. Skipulagsfulltrúa er falið 

að senda Skipulagsstofnun skipulagstillöguna til yfirferðar í samræmi við 3. mgr. 30. gr. 
skipulagslaga. 

 
2.  Deiliskipulag fyrir Súgandisey - 2004031

Lögð fram tillaga að deiliskipulagi fyrir Súgandisey. 

Markmiðið með deiliskipulaginu er að móta ramma fyrir göngu- og náttúruupplifun á 
eyjunni og tryggja jafnframt öryggi sjófarenda með sjótengdum mannvirkjum. 
Skipulagstillagan byggir á núverandi aðstæðum og niðurstöðum úr hugmyndasamkeppni 
um skipulag og hönnun útsýnisstaðar á eyjunni. 

Lýsing deiliskipulagsverkefnisins var auglýst á heimasíðu bæjarins 4. maí 2021 og 
prentað eintak haft til sýnis í ráðhúsinu. Frestur til að gera athugasemdir var til og með 3. 
júní 2021. Engar athugasemdir við lýsinguna bárust. Lýsingin var einnig send til 
umsagnar hjá eftirfarandi stofnunum: Skipulagsstofnun, Heilbrigðiseftirlit Vesturlands, 
Minjastofnun Íslands, Náttúrufræðistofnun Íslands, Náttúrustofa Vesturlands, 
Umhverfisstofnun, Vegagerðinni, Breiðarfjarðarnefnd og Svæðisskipulagsnefnd 
sveitarfélaganna fimm á Snæfellsnesi og bárust umsagnir frá öllum nema 
Heilbigðiseftirliti Vesturlands og og Náttúrustofu Vesturlands. Lýsingin var einnig lögð 
fyrir á 90. fundi hafnarstjórnar Stykkishólmshafnar, sem gerði engar athugasemdir. Við 
áframhaldandi vinnslu tillögunnar hefur verið tekið tillit til ábendinga sem fram komu í 
umsögnum ofangreindra hagsmunaaðila. Á 400. fundi bæjarstjórnar þann 26.júní s.l., 
samþykkti bæjarstjórn lýsingu deiliskipulagsins og vísaði til áframhaldandi 
deiliskipulagsvinnu og kynningar meðal bæjarbúa. 

Á 629. fundi bæjarráðs var lögð fram tillaga að deiliskipulagi fyrir Súgandisey ásamt 
greinagerð og samþykkti bæjarráð, í umboði bæjarstjórnar, að tillagan verði kynnt fyrir 
bæjarbúum samkvæmt 4. mgr. 40 gr. skipulagslaga nr. 123/2010, í samræmi við tillögu 
skipulags- og byggingarnefndar þar um. Deiliskipulagstillagan var kynnt á heimasíðu 
bæjarins 20. ágúst s.l. og var opinn dagur á skrifstofu sveitarfélagsins þann 25. og 26. 
ágúst 2021 þar sem allir voru velkomnir til að kynna sér deiliskipulagstillöguna og koma 
á framfæri athugasemdum og/eða ábendingum. Engar frekari athugasemdir eða 
ábendingar um deiliskipulagstillöguna bárust á opnum dögum, en athugasemdir eða 
ábendingar sem berast eftir opna daginn verða teknar til meðferðar eftir auglýsingafrest, 
eftir atvikum ásamt öðrum athugasemdum. 
Skipulags- og byggingarnefnd samþykkir tillöguna og leggur til við bæjarstjórn að hún, 
þ.e. uppdráttur og greinargerð ásamt húsakönnun, verði auglýst í samræmi við 1. mgr. 
41. gr. skipulagslaga. 

 
3.  Deiliskipulag fyrir miðbæ austan Aðalgötu - 1911035

Lögð var fram að nýju tillaga að deiliskipulagi miðbæjar austan við Aðalgötu. 

Reiturinn afmarkast af Aðalgötu og Víkurgötu til vesturs, Austurgötu til norðurs og 
lóðarmörk húsa við Skúlagötu til austurs. Svæðið er um 1,7 ha að stærð og að mestu 
fullbyggt. Markmið tillögunnar að skilgreina nýjar lóðir og byggingarreiti sem styrkja 
gömlu byggðina sem fyrir og einstaka bæjarmynd. 

Deiliskipulagstillagan fyrir miðbæ austan Aðalgötu var auglýst frá 19. maí 2021 til með 
athugasemdafrest til og með 30. Júní, samkvæmt 41. gr. skipulagslaga nr. 123/2010. 

Athugasemdir bárust frá eftirtöldum aðilum: Heimi Laxdal Jóhannssyni; Mílu ehf./Svanur 
Baldursson og Marz Sjávarafurðum/Erlu Björg Guðrúnardóttur; Hjalta Steinþórssyni; 

Sigurbjarti Loftssyni; og Ýsuheiði ehf./Gesti Hólm. 

Á fundi skipulags- og byggingarnefndar 19. júlí s.l. var farið yfir athugasemdirnar og 
tekin afstaða til þeirra. Málinu var síðan vísað til frekari úrvinnslu. Á fundinum var einnig 
lögð fram tillaga að breytingu á gildandi deiliskipulagi fyrir miðbæinn þar sem að gamla 
kirkjan er felld út og hún færð innan marka þessarar skipulagstillögu (sbr. uppdrætti, 
skilmála og greinagerð frá Bæring Bjarnari Jónssyni, arkitekt). 
Skipulags- og byggingarnefnd leggur til við bæjarstjórn að deiliskipulagstillagan 
Stykkishólmur Miðbær, reitur austan Aðalgötu, þ.e. uppdráttur og greinargerð ásamt 
húsakönnun, og breyting á deiliskipulaginu Miðbær Stykkishólmur (frá 2003), verði 
samþykkt með eftirfarandi breytingum vegna athugasemda á áður auglýstri tillögu frá 
19.05.2021. 

- Byggingarreitur á lóð merkt Víkurgata 1a er færður til á lóð. 
- Byggingarreitur fyrir bílskúr á lóð Víkurgötu 5 er færður aftar á lóð. 
- Kvaðir verða á lóðum vegna lagnaleiða. 
- Gönguleið upp á sýslumannshól/mastri færist yfir á lóð Aðalgötu 7a, í stað áður á lóð 
Austurgötu 4a. 
- Lóðin Víkurgata 7 breytist og stækkar og snúningsstæði við götu fellur út. 
- Bætt verði við bílastæði við Aðalgötu 7. 

 
4.  Afgreiðslufundur byggingarfulltrúa - 16 - 2108002F 

Lögð fram fundargerð 16. afgreiðslufundar byggingarfulltrúa.
Fundargerð lögð fram til kynningar.

 
5.  Áhugi á rannsóknar-, vinnslu- og afurðamiðstöð þangs í Stykkishólmi - 1810056

Fyrir 629. fund bæjarráðs var lagt fram erindi Acadian Seaplants Ltd., sem sent er fyrir 
hönd óstofnaðs einkahlutafélags á Íslandi, þar sem sótt er formlega um lóðina við 
Kallhamar (NV við flugvöll) til uppbyggingar á þörungastarfsemi og óskað eftir því að 
Stykkishólmsbær gangi til samninga við félagið um lóðina þannig að hægt sé að hefja þá 
vinnu sem þarf áður en framkvæmdir hefjast í samræmi við stefnumörkun bæjarins, 
viðræður við félagið og fyrirhuguð uppbyggingaráform félagsins, en Acadian Seaplants 
Ltd. hyggst stofna íslenskt dótturfyrirtæki til þess að þróa alhliða miðstöð þörungavinnslu 
í suðurhluta Breiðafjarðar með aðsetur í Stykkishólmi. 

Bæjarráð tók jákvætt í fyrirliggjandi áform Acadian Seaplants Ltd. og umsókn þeirra fyrir 
hönd óstofnaðs einkahlutafélags um lóð á svæði Kallhamars, enda eru áformin í samræmi 
við viðræður félagsins við Stykkishólmsbæ, tillögur ráðgjafanefndar bæjarins og 
stefnumörkun bæjarstjórnar. Þá eru áformin í samræmi undirritaða viljayfirlýsingu 
Stykkishólmsbæjar, Atvinnuvega- og nýsköpunarráðuneytisins, Veitna og Acadian 
Seaplants, sem undirrituð var 16. júní 2021, um samstarf um sjálfbæra atvinnu- og 
innviðauppbyggingu í Stykkishólmi í tengslum við fyrirhugaða auðlindanýtingu þangs í 
Breiðafirði þar sem lýst er yfir vilja til þess að aðilar vinni saman að því að nýta 
fyrirliggjandi tækifæri til atvinnu- og verðmætasköpunar í Stykkishólmi á grunni 
sjálfbærrar nýtingar auðlinda og styðja við verkefnið á grunni þess sem fram kemur í 
viljayfirlýsingunni. 

Bæjarráð fól bæjarstjóra að hefja undirbúning að formlegu samkomulagi við Acadian 
Seaplants Ltd. um fyrirliggjandi áform þar sem samið verði um allar megin forsendur 
fyrir samstarfi aðila, þ.m.t. um fyrirhugaða skipulagsvinnu, gjöld vegna lóðarinnar, 
skiptingu kostnaðar, verkáætlun, kjör lóðaleigusamnings með fyrirvara um 



254. fundur skipulags-og bygginganefndar 
20.09.2021

5

skipulagsferlið. 

Ákvörðun um formlega úthlutun lóðarinnar til félagsins er frestað þar til skipulagsferli er 
lokið, enda þarf að stofna og skilgreina lóðina af tiltekinni stærð með tilteknum 
skilmálum fyrir starfsemi félagsins áður en henni verður úthlutað. 

Bæjarráð fól bæjarstjóra að gera viðeigandi breytingar á flugvallasvæði í samræmi við 
afgreiðslu 604. fundar bæjarráðs, en umráðandi vallarins er Isavia ohf. skv. 
afnotasamningi milli Stykkishólmsbæjar og Isavia ohf. f.h. ríkissjóðs. 

Bæjarráð vísaði skoðun á umsókn og áformum félagsins til meðferðar í skipulags- og 
byggingarnefnd og fyrirliggjandi áformum til umfjöllunar í atvinnu- og nýsköpunarnefnd 
og umhverfis- og náttúruverndarnefnd.
Skipulags- og byggingarnefnd tekur jákvætt í fyrirliggjandi áform og gerir ekki 
athugasemd þær hugmyndir sem liggja fyrir.

 
6.  Samþykkt um fjölda bílastæða innan lóða í Stykkishólmi - 2109008

Lagðar eru fram reglur Stykkishólmsbæjar um fjölda bílastæða innan lóða í Stykkishólmi 
í samræmi við tillögu að breytingu á Aðalskipulagi Stykkishólmsbæjar 2002-2022 þar 
sem tiltekið er að hafa skuli reglur Stykkishólmsbæjar um bílastæðafjölda, sem eru í gildi 
á hverjum tíma, til viðmiðunar, séu ekki fyrir hendi deiliskipulagsskilmálar um bílastæði á 
viðkomandi svæði. 

Lögð er fram tillaga að breytingu á reglunum þannig að skýrt sé kveðið á um að eitt 
bílastæði þurfi við við hvert gistirými/herbergi á íbúðarsvæðum til viðbótar við eitt til tvö 
bílastæði sem tengjast viðkomandi íbúðarhúsnæði og eru fyrir eigendur 
Skipulags- og byggingarnefnd samþykkir tillöguna og leggur til við bæjarstjórn að 
samþykkja tillögu að breytingu á reglum Stykkishólmsbæjar um bílastæðafjölda.

 
7.  Umhverfisganga bæjarstjóra - 1904032

Góð þátttaka var í umhverfisgönguna í ár en alls tóku vel á annað hundruð íbúa þátt í 
göngunni. Tilgangur göngunnar er að efna til samtals um nánasta umhverfi, hvað megi 
betur fara í frágangi og umhirðu bæjarins auk þess að miðla upplýsingum frá 
Stykkishólmsbæ um framkvæmdir. Fjölmargar gagnlegar ábendingar bárust, auk þess má 
út frá þeim umræðum sem áttu sér stað í göngunni gera sér hug um hvað íbúum finnst að 
betur mætti fara í almennri umhirðu bæjarins og haga verkefnum í samræmi við það. 
Lagðar eru fram athugasemdir sem bárust í göngunni í ár ásamt athugasemdum frá 
göngunni 2018. 

Bæjarstjóri gerði grein fyrir ábendingum úr umhverfisgöngunni og næstu skrefum, ásamt 
því að kalla eftir frekari ábendingum skipulags- og byggingarnefndar. 
Bæjarstjóri gerir grein fyrir ábendingum úr umhverfisgöngunni og næstu skrefum, ásamt 
því að kalla eftir ábendingum á skipulags- og byggingarnefnd. 

Lagt fram til kynningar.
 

Fleira ekki gert. Fundi slitið kl. 20:52

Jakob Björgvin 
Jakobsson&nbsp;bæjarstjóri, 
Sigurður Grétar Jónasson 
(SGJ)&nbsp;embættismaður og 
Kristín 
Þorleifsdóttir&nbsp;skipulagsfulltrúi. 


